
UVOD


Demokratski sistem i vladavina prava treba da podstiču slobodu mišljenja

i govora, pravila ponašanja i djelovanja. S obzirom na to da demokratija počiva na povjerenju koje građani poklanjaju izabranim predstavnicima, poslanici bi, prilikom obavljanja svoje dužnosti trebalo da sačuvaju to povjerenje. Jedan od razloga za uvođenje etičkih pravila i kodeksa ponašanja poslanika je upravo očuvanje povjerenja u izabrane predstavnike građana, kao i povjerenje u demokratske institucije društva.

Mnoge demokratske zajednice regulišu pitanje pravila ponašanja poslanika Ustavom, zakonima, ili poslovnikom parlamenta, ali je trend donošenja posebnog kodeksa ponašanja sve prisutniji.


Etičkim kodeksima se promovišu standardi i načela profesionalne etike: tačnost, poštenje, nepristrasnost, poštovanje ličnosti, disciplinovanost, racionalnost, efikasnost i uljudnost. Ovim propisima se iznose ideali kojima bi trebalo težiti i prema njima se usklađivati, profesionalno djelovati, ponašat i javno nastupati.


Postojanje i poštovanje etičkog kodeksa doprinosi jačanju političkog kredibiliteta i povećava mogućnost ponovnog izbora poslanika.
REPUBLIKA SRBIJA


U Republici Srbiji ponašanje poslanika određeno je Zakonom o Narodnoj skupštini
 i Poslovnikom Narodne skupštine
. U više navrata je najavljeno usvajanje kodeksa ponašanja poslanika, ali do toga nije došlo iako je 2013. godine Odbor za administrativno-budžetska i mandatno-imunitetska pitanja Narodne skupštine Republike Srbije donio odluku kojom je formirana radna grupa koja je radila na izradi pomenutog dokumenta. Prijedlog kodeksa je sačinjen i očekivalo se da će biti usvojen tokom jesenjeg zasjedanja Narodne skupštine do kraja 2014. godine, ali isti i dalje nije usvojen.

Zakon o Narodnoj skupštini Republike Srbije


Zakon o Narodnoj skupštini Republike Srbije propisuje da poslanik ne može istovremeno da obavlja drugu javnu funkciju ili profesionalnu djelatnost nespojivu sa poslaničkom funkcijom. Poslaniku prestaje funkcija koja je nespojiva sa poslaničkom funkcijom danom potvrđivanja poslaničkog mandata.
Dužnost poslanika je da poštuje Ustav, zakon i Poslovnik. Poslanik je dužan

da učestvuje u radu Narodne skupštine i njenih odbora; postupa u skladu s odlukama nadležnog odbora Narodne skupštine kojima se uređuju prava i dužnosti poslanika; čuva podatke koji predstavljaju državnu, vojnu ili službenu tajnu i poslije prestanka poslaničke funkcije; u vršenju poslaničke dužnosti i svojim ukupnim ponašanjem čuva ugled, poštuje dostojanstvo i red na sjednici Narodne skupštine, odbora i poslaničkih grupa; obraća se drugim poslanicima sa uvažavanjem, bez uvredljivih izraza i iznošenja činjenica i ocjena koje se odnose na privatni život drugih lica; odnosi se odgovorno i racionalno prema sredstvima budžeta Republike Srbije koja su namijenjena za rad Narodne skupštine; podnosi izvještaj nadležnom državnom organu o svojoj imovini i prihodima, u skladu sa zakonom, te izvršava druge obaveze, u skladu sa zakonom i Poslovnikom.

Poslovnik Narodne skupštine Republike Srbije

Poslovnik Narodne skupštine Republike Srbije, između ostalog, propisuje i prava i dužnosti poslanika. Kao osnovnu dužnost Poslovnik predviđa da je poslanik dužan da učestvuje u radu Narodne skupštine, a ako nije u mogućnosti da prisustvuje sjednici tada mora da prijavi svoje odsustvo predsjedniku Narodne skupštine koji će o tome obavijestiti ostale poslanike. Poslovnik Narodne skupštine Republike Srbije propisuje da niko ne može da govori na sjednici Narodne skupštine dok ne zatraži i dobije riječ od predsjednika Narodne skupštine.


Poslanici govore po redoslijedu koji je dostavila poslanička grupa nakon što im predsjednik Skupštine da riječ. Govornik može da govori samo o tački dnevnog reda o kojoj se vodi pretres. Niko ne može prekidati govornika niti ga opominjati, osim predsjednika Narodne skupštine u slučajevima predviđenim Poslovnikom. 

Poslanicima se zabranjuje dobacivanje, odnosno ometanje govornika, kao i svaki drugi postupak koji ugrožava slobodu govora za vrijeme govora poslanika ili drugih učesnika u pretresu. Govornik je dužan da na sjednici Narodne skupštine poštuje dostojanstvo Narodne skupštine. Na sjednici Narodne skupštine nije dozvoljeno neposredno obraćanje poslanika drugom poslaniku, korišćenje uvredljivih izraza, kao ni iznošenje činjenica i ocjena koje se odnose na privatni život drugih lica.

Za održavanje reda na sjednici Narodne skupštine zadužen je predsjednik Narodne skupštine koji zbog povrede reda može izreći sljedeće mjere: opomenu, oduzimanje riječi ili udaljenje sa sjednice. Osim navedenog, Odbor za administrativno-budžetska i mandatno-imunitetska pitanja izriče i novčane kazne poslaniku zbog povrede reda na sjednici, u skladu s Poslovnikom. Evidenciju o izrečenim mjerama vodi generalni sekretar Narodne skupštine.


Poslovnik predviđa davanje opomene poslaniku za prilazak govornici bez dozvole predsjednika Narodne skupštine; obraćanje prije nego što je zatražio i dobio riječ; ometanje drugih govornika, upotrebljavanje psovki i uvredljivih izraza; te ako drugim postupcima narušava red na sjednici ili postupa protivno odredbama Poslovnika.


Predsjednik Narodne skupštine će izreći mjeru oduzimanja riječi poslaniku kojem su prethodno izrečene dvije opomene, a koji i nakon toga narušava red na sjednici ili postupa protivno odredbama Poslovnika. Poslanik kojem je izrečena mjera oduzimanja riječi dužan je da prekine svoje izlaganje. U suprotnom, predsjednik Narodne skupštine isključuje ozvučenje i po potrebi određuje pauzu.


Mjeru udaljavanja sa sjednice predsjednik Narodne skupštine izriče poslaniku koji, i poslije izrečene mjere oduzimanja riječi, ometa ili sprečava rad na sjednici, ne poštuje odluku predsjednika Narodne skupštine o izricanju mjere oduzimanja riječi ili nastavlja da čini druge prekršaje Poslovnika. Mjera udaljavanja sa sjednice može se izreći poslaniku i bez prethodno izrečenih mjera, u slučaju fizičkog napada na drugo lice u zgradi Narodne skupštine. Poslanik kojem je izrečena mjera udaljavanja sa sjednice dužan je da se odmah udalji iz sale u kojoj se sjednica održava, a ukoliko poslanik to odbije, predsjednik Narodne skupštine će naložiti službi zaduženoj za održavanje reda u zgradi da poslanika udalji sa sjednice i odrediće pauzu do izvršenja izrečene mjere.


Poslovnik predsjedniku Narodne skupštine daje mogućnost da, ukoliko redovnim mjerama ne može da održi red na sjednici, odredi pauzu dok se red ponovo ne uspostavi. Mjere opomene i oduzimanja riječi primjenjuju se za dan kada su izrečene. Mjera udaljavanja sa sjednice primjenjuje se za narednih 20 dana zasjedanja Narodne skupštine od dana izricanja, odnosno za sjednicu na kojoj je izrečena ova mjera, ako sjednica traje duže od 20 dana zasjedanja Narodne skupštine. 

Poslanik koji je udaljen sa sjednice Narodne skupštine ima pravo da prisustvuje sjednici Narodne skupštine u danu za glasanje.

Poslovnik predviđa i novčane kazne za poslanike kojima su izrečene kaznene mjere, i to u iznosu od 10% do 50% osnovne plate poslanika, u zavisnosti od mjere koja mu je izrečena. Odbor za administrativno-budžetska i mandatno-imunitetska
pitanja donosi odluku o novčanoj kazni za poslanika. Poslanicima se iznos novčane kazne oduzima od primanja u Narodnoj skupštini dok se ne dostigne ukupna suma novčane kazne.


Poslovnik predviđa da se iste odredbe primjenjuju i na sjednice odbora i drugih radnih tijela. Predsjednik odbora održava red na sjednici odbora. O izrečenoj mjeri na sjednici odbora predsjednik odbora obavještava predsjednika Narodne skupštine, a predsjednik obavještava Odbor za administrativno-budžetska i mandatno-imunitetska pitanja.
REPUBLIKA HRVATSKA


U Republici Hrvatskoj pravila ponašanja poslanika u Saboru su definisana Zakonom o izboru poslanika u Hrvatski Sabor
, Zakonom o sprečavanju sukoba interesa
 i Poslovnikom Sabora
.


U Republici Hrvatskoj je već neko vrijeme u planu usvajanje etičkog kodeksa o ponašanju poslanika, ali isti još uvijek nije usvojen.

Zakon o izborima poslanika u Hrvatski sabor


Zakonom o izborima poslanika u Hrvatski sabor utvrđuje se nespojivost funkcija, odnosno definiše se odnos gdje poslanik istovremeno s obavljanjem poslaničke dužnosti ne može obavljati drugu funkciju.


Za vrijeme trajanja mandata poslanik može da prihvati obavljanje dužnosti koja se prema odredbama Zakona o izborima poslanika u Hrvatski sabor smatra nespojivom. Za vrijeme obavljanja nespojive dužnosti njegov će mandat biti u mirovanju, a mijenjaće ga zamjenik
, u skladu s odredbama navedenog zakona.

Zakon o sprečavanju sukoba interesa


Prema Zakonu o sprečavanju sukoba interesa, zvaničnici u obavljanju javne dužnosti ne smiju svoj privatni interes stavljati iznad javnog interesa. Zakon propisuje da u obavljanju javnih dužnosti moraju postupati časno, pošteno, savjesno, odgovorno i nepristrano, čuvajući vlastitu vjerodostojnost i dostojanstvo povjerene im dužnosti, te povjerenje građana. Zakon definiše da su zvaničnici, među kojima i poslanici, lično odgovorni za svoje djelovanje u obavljanju javnih dužnosti na koje su imenovani, odnosno izabrani, prema tijelu ili građanima koji su ih imenovali ili izabrali. Zakon zabranjuje korišćenje javne dužnosti za ličnu korist ili korist osobe koja je sa zvaničnicima povezana, a ne smiju biti ni u kakvom odnosu zavisnosti prema osobama koje bi mogle uticati na njihovu objektivnost. Građani imaju pravo da budu upoznati s ponašanjem zvaničnika kao javnih osoba, a koje su u vezi s obavljanjem njihove dužnosti.
Poslovnik Hrvatskog Sabora


Poslanik ima prava i dužnosti: da učestvuje na sjednicama Sabora i da na njima raspravlja i glasa, da podnosi prijedloge i postavlja pitanja, postavlja pitanja predsjedniku Vlade i članovima Vlade, učestvuje i raspravlja na sjednicama radnih tijela, da glasa u radnim tijelima čiji je član, da prihvati izbor koji mu svojim odlukama odredi Sabor, te da ima pravo na stalna novčana primanja, kao i druga prava i dužnosti utvrđene odredbama Ustava, zakona i Poslovnika Hrvatskog sabora.


Poslovnik predviđa da su poslanici dužni da čuvaju podatke koje saznaju u obavljanju poslaničke dužnosti, a koji u skladu sa zakonom nose oznaku tajnosti i za to su odgovorni u skladu sa zakonom. Poslovnik propisuje mogućnost da Sabor donese Kodeks o etičkom ponašanju poslanika.


Poslovnikom se propisuje održavanje reda na sjednici Hrvatskog sabora i disciplinske mjere. Za red na sjednici se brine predsjednik Sabora, kojem Poslovnik daje ovlašćenja da za remećenje reda može poslaniku izreći disciplinske mjere: opomenu, opomenu s oduzimanjem riječi, udaljenje sa sjednice. Ove mjere su izvršne i o njima se ne vodi rasprava, a primjenjuju se u slučaju omalovažavanja ili vrijeđanja predsjednika ili drugih poslanika, u slučaju ako poslanik svojim ponašanjem odstupa od opštih pravila ponašanja u Saboru ili ako na drugi način remeti red na sjednici. Ako poslanik postupa na jedan od navedenih načina, prvo mu se izriče opomena. Ako nakon izrečene mjere opomene nastavi tako postupati, izriče mu se opomena s oduzimanjem riječi. Opomena sa oduzimanjem riječi izreći će se poslaniku i kada poziva na nasilje ili mržnju, odnosno kada vrijeđa hrvatski narod, vjerske, nacionalne i druge zajednice, polne, rodne i druge grupe te strane države i međunarodne organizacije i njihove predstavnike.


Mjera udaljavanja sa sjednice Sabora izriče se kada poslanik postupa u suprotnosti sa odredbama Poslovnika i svojim ponašanjem onemogućava rad Sabora. Nakon izrečene mjere udaljavanja sa sjednice, poslanik je dužan odmah napustiti sjednicu, a ako to ne učini, predsjedavajući mu može izreći disciplinsku mjeru u dvostrukom trajanju, odnosno udaljiti ga sa dvije naredne tačke ili dva dana zasjedanja. Ukoliko se poslanik ni tada ne udalji sa sjednice, predsjedavajući će prekinuti sjednicu i naložiti da se poslanik udalji iz sale za sjednice i u tom slučaju predsjedavajući može da traži od Straže Sabora da poslanika udalji iz sale. Predsjedavajući može od Straže Sabora zatražiti da poslaniku kojem je izrečena mjera udaljavanja sa sjednice onemogući ulazak u salu dok traje disciplinska mjera.


Protiv ove mjere poslanik može da podnese prigovor predsjedniku Sabora, koji mora biti obrazložen i u pisanom obliku, najkasnije u roku od 24 sata od izricanja disciplinske mjere, a predsjednik ga upućuje svim poslanicima. Predsjedavajući unosi valjano podneseni prigovor u dnevni red prvog narednog dana, ako je sjednica u toku, odnosno za prvu narednu sjednicu. Mišljenje o prigovoru daje Odbor za Ustav, Poslovnik i politički sistem, koji je dužan da svoje mišljenje dostavi Saboru u roku od 24 sata od zaprimanja prigovora. Ako Sabor nije na okupu u vrijeme zaprimanja prigovora, Odbor je dužan da dostavi mišljenje do početka sljedeće sjednice. O ovom mišljenju Sabor odlučuje bez rasprave, a pravo govora ima samo poslanik koji je podnio prigovor i izvjestilac Odbora za Ustav, Poslovnik i politički sistem, a njihov govor može trajati najduže pet minuta. Sabor može po prigovoru potvrditi izrečenu disciplinsku mjeru ili je ukinuti i ta odluka Sabora je konačna.
BIVŠA JUGOSLOVENSKA REPUBLIKA MAKEDONIJA


Akti kojima se regulišu pravila ponašanja poslanika u Sobranju Republike Makedonije su Ustav
, Zakon o poslanicima
 i Poslovnik Sobranja
.
Ustav Republike Makedonije

Ustav Republike Makedonije definiše razloge prestanka mandata poslanika. Poslaniku prestaje mandat ako je osuđen za krivično djelo za koje je propisana kazna zatvora u trajanju od najmanje 5 godina, ali takođe mu može biti oduzet mandat ako je osuđen za krivično ili drugo djelo, što ga čini nedostojnim za vršenje funkcije poslanika, kao i zbog neopravdanog odsustva sa sjednica Sobranja dužeg od šest mjeseci. O oduzimanju mandata odlučuje Sobranje dvotrećinskom većinom glasova od ukupnog broja poslanika.


Ustavom Republike Makedonije propisano je da poslanik ima pravo da podnese ostavku, a to čini lično na sjednici Sobranja.

Zakon o poslanicima


Zakon o poslanicima propisuje modele ponašanja i načine izvršavanja funkcija poslanika, kao i prava i dužnosti poslanika u Sobranju. Zakon definiše da poslanik Sobranja svoju funkciju mora obavljati profesionalno, a nema pravo na drugu javnu funkciju ili profesiju koja je zakonski nespojiva sa funkcijom poslanika.


U skladu s navedenim Zakonom, funkcija poslanika je nespojiva i sa drugim funkcijama. Funkcija poslanika je nespojiva sa vršenjem poslova u profitabilne svrhe. Sa danom potvrđivanja mandata poslaniku prestaje dotadašnja funkcija, a poslaniku koji je imao zasnovan radni odnos taj radni odnos će biti stavljen u mirovanje.


Zakon propisuje da je poslanik dužan da prisustvuje sjednicama Sobranja i radnih tijela čiji je član, kao i da učestvuje u njihovom radu i odlučivanju. Ukoliko je poslanik spriječen da prisustvuje sjednici ili radnom tijelu Sobranja dužan je da o tome blagovremeno obavijesti predsjedavajućeg Sobranja ili predsjedavajućeg radnog tijela i da navede razloge odsustva sa sjednice. Predsjedavajući Sobranja ili predsjedavajući radnog tijela procjenjuje razloge za opravdanost odsustva sa sjednice. Razlozi za opravdano odsustvo poslanika određuju se Poslovnikom Sobranja. Ako poslanik neopravdano odsustvuje sa sjednica Sobranja, odnosno sa sjednica radnih tijela čiji je član, smanjuje mu se plata i druga lična primanja i ne obračunavaju mu se naknade troškova.


Zakonom je definisano da je poslanik član najmanje jednog radnog tijela Sobranja, kao i da ne može, bez razloga, odbiti članstvo u radnom tijelu. Poslanik je dužan da čuva podatke povjerljive prirode i po prestanku mandata njegove poslaničke funkcije.


Poslanik je dužan da u roku od 30 dana od potvrđivanja mandata popuni anketni list u kojem navodi cjelokupnu imovinu, ušteđevinu u zemlji i inostranstvu, udjele u trgovačkim društvima, kao i pokretnu imovinu velike vrijednosti koju posjeduje on, odnosno članovi njegove porodice. Podaci o imovinskom stanju poslanika su službena tajna, osim ako poslanik koji je podnio izjavu ne da pismenu saglasnost za njenu objavu ili ako Skupština ne odluči drugačije.


Zakon propisuje da radno vrijeme poslanika, u pravilu, traje 40 sati sedmično. Poslanik na redovnom radu i tokom sjednica Sobranja i njegovih radnih tijela dužan je da ostvaruje: redovne kontakte sa građanima, redovne kontakte i konsultacije sa nevladinim organizacijama; kontakte, saradnju i konsultacije sa sindikatom i sa udruženjima građana, saradnju sa međunarodnim organizacijama, ostale aktivnosti koje su u nadležnosti Sobranja, posebno razmatranje incijativa i prijedloga o potrebi donošenja zakona, drugih propisa i opštih akata.

Poslovnik Sobranja Republike Makedonije


U skladu sa poslaničkim pravima i dužnostima da prisustvuju sjednicama Sobranja i da učestvuju u njegovom radu i odlučivanju, za svako neopravdano odsustvo sa sjednice predsjedavajući Sobranja će opomenuti poslanika i o tome obavjestiti Komisiju za izbor i imenovanja i koordinatora poslaničke grupe. Poslanik koji je je najmanje tri puta zaredom odsustvovao sa sjednice, a o tome nije obavijestio Sobranje, kažnjava se sa odbijanjem 5% od plate za svaki dan odsustva, a akt o tome donosi Komisija za izbor i imenovanja. 

O prisustvu poslanika sjednicama Sobranja vodi se evidencijski list, koji je otvoren tokom održavanja sjednice i na kraju radnog dana se predaje predsjedniku Sobranja. O prisustvu poslanika na sjednicama Sobranja predsjedavajući Sobranja izvještava Sobranje svakih šest mjeseci.


Govornik može da govori samo o pitanju o kojem se vodi pretres. Ako se udalji od tog pitanja, predsjednik Sobranja će ga pozvati da se pridržava pitanja. Ako to učini i drugi put, predsjednik će mu oduzeti riječ. Govornik je dužan da u svom govoru poštuje dostojanstvo Sobranja. Za održavanje reda na sjednici brine se predsjednik Sobranja, koji može da opomene poslanika i da mu oduzme riječ u slučaju narušavanja reda na sjednici.

 Predsjednik Sobranja će opomenuti poslanika ako on svojim odnosom, uzimanjem riječi kada mu predsjednik nije dao riječ, upadanjem u riječ govorniku ili sličnim postupkom narušava red na sjednici. Predsjednik će oduzeti riječ poslaniku koji svojim govorom na sjednici narušava red, a već je dva puta na istoj sjednici pozvan da se pridržava reda. Predsjednik udaljava sa sjednice poslanika kada on i pored opomene, odnosno oduzimanja riječi narušava red na sjednici ili upotrebljava izraze kojima se narušava dostojanstvo Sobranja. 
Poslanik koji je udaljen sa sjednice dužan je da odmah napusti salu u kojoj se sjednica održava. Ako predsjednik Sobranja ne može da održi red na sjednici, odrediće kratku pauzu.
REPUBLIKA SLOVENIJA

Pravila ponašanja poslanika Državnog zbora Republike Slovenije definisana su Zakonom o poslanicima
 i Poslovnikom Državnog zbora
. Kao i u većini zemalja u regionu, i u Sloveniji su pokretane inicijative za donošenje kodeksa ponašanja poslanika, odnosno etičkog kodeksa, ali to i dalje nije realizovano.

Zakon o poslanicima


Zakon o poslanicima definiše da je poslanik dužan prisustvovati sjednicama Državnog zbora i njegovih radnih tijela čiji je član, te da učestvuje pri odlučivanju u Državnom zboru i njegovim radnim tijelima. Ukoliko poslanik ne može da prisustvuje sjednici Državnog zbora, odnosno radnog tijela čiji je član, o tome mora da blagovremeno obavijesti predsjednika Državnog zbora, odnosno predsjednika radnog tijela i da navede razloge zbog kojih neće moći da prisustvuje sjednici. 

Ako poslanik neopravdano ne prisustvuje sjednici Državnog zbora, odnosno njegovog radnog tijela čiji je član, biće kažnjen odgovarajućim smanjenjem plate i drugih ličnih primanja. Postupak za utvrđivanje odgovornosti poslanika uređen je Poslovnikom Državnog zbora. Poslanik ne može bez opravdanog razloga da odbije članstvo u radnom tijelu Državnog zbora i dužan je da čuva podatke povjerljive prirode.


Zakonom o poslanicima propisano je da poslanici svoju funkciju obavljaju profesionalno i da ne smiju obavljati dužnost ili funkciju koja je nespojiva sa funkcijom poslanika. Poslanik Državnog zbora ne može istovremeno biti član Državnog sveta (Gornji dom slovenačkog parlamenta) niti smije da obavlja funkciju u državnim organima. Ako je poslanik izabran za predsjednika Vlade, ili potpredsjednika Vlade, ministra ili državnog sekretara, za vrijeme obavljanja te funkcije poslanički status mu je u stanju mirovanja.

 Potvrđivanjem poslaničkog mandata poslaniku prestaje funkcija koja je nespojiva sa funkcijom poslanika u nekom državnom organu. Poslanik ne smije obavljati funkcije koje po zakonu nisu spojive s obavljanjem javne funkcije i najkasnije u roku od tri mjeseca nakon potvrđivanja poslaničkog mandata mora prestati sa obavljanjem te funkcije, u suprotnom mu prestaje mandat.


Nakon što obavijesti nadležno radno tijelo Državnog zbora, poslanik može, samostalno ili u radnom odnosu obavljati djelatnost, ali najduže u trajanju koje nije duže od petine punog radnog vremena koje je potrebno odnosno određeno za redovno obavljanje te djelatnosti, ako obavlja zahtjevne stručne, naučne, obrazovne ili istraživačke djelatnosti. Državni zbor na prijedlog nadležnog radnog tijela odobrava poslaniku obavljanje djelatnosti ili aktivnosti ako to ne utiče na izvršavanje poslaničke funkcije ili ako to nije prepreka za objektivno i od spoljašnjih uticaja nezavisno obavljanje funkcije.
Poslovnik Državnog zbora


Poslovnik propisuje da se o redu na sjednici stara predsjedavajući. Niko ne smije govoriti na sjednici Državnog zbora dok mu predsjedavajući ne da riječ. Govornik može da govori samo o pitanju koje je na dnevnom redu sjednice, a predsjedavajući je dužan da vodi računa o tome da govornika niko ne ometa za vrijeme njegovog izlaganja. Govornika isključivo može da prekine predsjedavajući da ga upozori na dnevni red.


Poslovnik predviđa sljedeće mjere za kršenje reda na sjednici: opomenu, oduzimanje riječi, udaljavanje sa sjednice ili dijela sjednice. Predsjedavajući može izreći opomenu poslaniku ili drugom učesniku na sjednici kada govori, iako mu predsjedavajući nije dao riječ, kada govori o pitanju koje nije na dnevnom redu sjednice ili kada na bilo koji način krši dnevni red sjednice ili druge odredbe Poslovnika. Oduzimanje riječi se može izreći poslaniku ili drugom učesniku sjednice ako u svom govoru krši dnevni red sjednice ili odredbe Poslovnika ili je neposredno prije toga dva puta opomenut da krši dnevni red sjednice ili odredbe Poslovnika. 

Protiv oduzimanja riječi poslanik ima pravo prigovora o kojem odlučuje Državni zbor bez rasprave i obrazloženja glasanja. Udaljavanje sa sjednice ili dijela sjednice se može izreći poslaniku ili drugom učesniku na sjednici ako, i pored toga što je dvaput opomenut ili mu je oduzeta riječ, krši dnevni red sjednice tako što onemogućava rad Državnog zbora. Poslanik ili drugi učesnik na sjednici kojem je izrečena mjera udaljavanja sa sjednice ili dijela sjednice mora napustiti salu. 

Odsustvo poslanika sa sjednice za vrijeme trajanja ove mjere smatra se neopravdanim izostankom sa sjednice. Poslanik kojem je izrečena mjera udaljavanja sa sjednice može u roku od tri dana da uloži prigovor Državnom zboru, koji o tome odlučuje na prvoj narednoj sjednici bez rasprave i obrazloženja glasanja.
CRNA GORA

Skupština Crne Gore je u decembru 2014. godine usvojila Etički kodeks poslanika
. Osim etičkog kodeksa, ponašanja poslanika u Skupštini Crne Gore regulišu se i Poslovnikom Skupštine Crne Gore
.
Etički kodeks poslanika


Etičkim kodeksom se utvrđuju etička načela i standardi ponašanja kojih bi trebalo da se pridržavaju poslanici u obavljanju svojih dužnosti.


Etički kodeks propisuje da se poslanik u vršenju svoje funkcije rukovodi opštim etičkim principima i pravilima ponašanja, kao što su: objektivnost, odgovornost, uzajamno poštovanje i uvažavanje, kao i poštovanje ugleda Skupštine, kao i da je poslanik dužan da svoju funkciju obavlja bez predrasuda i diskriminacije u odnosu na rasu, vjeru, pol, nacionalnu pripadnost, životno doba, bračni status, seksualnu orijentaciju, socijalno-imovinski položaj i svaku različitost, poštujući i štiteći ljudska prava i slobode.


Poslanik je dužan da svoju funkciju obavlja u skladu sa osnovnim moralnim načelima i standardima profesionalnog ponašanja. U vršenju svoje funkcije dužan je da djeluje isključivo u javnom, odnosno opštem interesu, a ne u ličnom, niti u interesu pojedinaca ili grupa pojedinaca, radi postizanja direktne ili indirektne koristi. Poslanik je dužan da svoju funkciju obavlja savjesno i odgovorno uz otvorenost i spremnost da odgovara za svoje odluke, djelovanje i ponašanje. U vršenju funkcije dužan je da sa najvećom pažnjom i osjećajem vlastite odgovornosti poštuje ličnost svakog pojedinca i Skupštinu, izbjegavajući svaki postupak koji može narušiti njihov integritet i dostojanstvo. 

Poslanik je dužan da u komunikaciji sa drugim poslanicima, drugim licima i javnošću, postupa sa uvažavanjem i poštovanjem, izbjegavajući izraze koji mogu uvrijediti ili omalovažiti drugo lice ili grupu, poštujući na taj način jednaka prava svih u pogledu političkog opredjeljenja, nacije, pola, itd. Poslanik ima pravo, u vršenju svoje funkcije, na zaštitu od ponašanja koje predstavlja, ili ima za cilj, povredu njegove ličnosti i dostojanstva.


Prema Kodeksu, poslanik je dužan da u svakoj situaciji vodi računa da ne povrijedi ugled ostalih poslanika i ugled Skupštine, kroz ponašanje, pisanu i izgovorenu riječ. Svako lice koje ima pravo da prisustvuje sjednici Skupštine i sjednicama radnih tijela, dužno je da vodi računa da svojim ponašanjem ne povrijedi ugled Skupštine.


Etički kodeks propisuje da poslanici moraju poštovati pravila ponašanja,

a naročito da poštuje pravila ponašanja iz Kodeksa kada na drugim događajima učestvuje kao predstavnik Skupštine.


Kodeks propisuje i pravila ponašanja kojima se obezbjeđuje održavanje reda na sjednici Skupštine, radnog tijela ili komisije. Poslanik je dužan da poštuje ova pravila, a naročito: da poštuje i štiti osnovna prava utvrđena Ustavom Crne Gore, Zakonom i Evropskom konvencijom o zaštiti ljudskih prava i osnovnih sloboda; da ne koristi riječi i izraze koji mogu vrijeđati ili omalovažavati drugu osobu, izraze ili njihove sinonime koji vrijeđaju ljudsko dostojanstvo i podstiču mržnju, netoleranciju i nasilje i da osudi svako ponašanje kojim se isto podstiče; da tokom rasprave bude usmjeren na temu o kojoj se raspravlja; da ne prekida govornika, niti na drugi način narušava tok sjednice; da ne razgovara na sjednici, osim ako je to neophodno, pod uslovom da ne ometa tok sjednice; da ne koristi računar, na način kojim se ometa tok sjednice; da ne koristi mobilni telefon, na način kojim se ometa tok sjednice.

Poslanik je dužan i da se pridržava propisa koji se odnose na sprečavanje sukoba javnog i privatnog interesa, a takođe i propisa koji se odnose na zabranu korupcije, te da izbjegava svako ponašanje koje bi se, prema važećem ili međunarodnom zakonodavstvu, moglo okarakterisati kao koruptivna radnja ili odstupanje od pravila Kodeksa.


Kodeksom je regulisan i odnos poslanika prema javnosti. Za vrijeme mandata poslanik je dužan da se na odgovoran način odnosi prema svim građanima. U odnosu sa medijima poslanik je pozvan da sa pažnjom odgovara na pitanja medija povodom obavljanja svoje dužnosti, ali nije dužan da pruža informacije koje se odnose na njegov privatni život. Poslanik nema pravo da iznosi podatke koji se odnose na privatni život drugih poslanika ili drugih lica, kao i one koji se odnose na čuvanje službene, poslovne i druge tajne, čija je tajnost utvrđena u skladu sa odredbama Zakona o tajnosti podataka. Poslanik je dužan da podstiče i promoviše svaku mjeru kojom se povećava otvorenost prema javnosti.


Etičkim kodeksom je definisano da je nadzor nad primjenom i praćenjem poštovanja Kodeksa u nadležnosti Odbora za ljudska prava i slobode. Zamjenik predsjednika Odbora saziva sjednicu Odbora i predlaže dnevni red sa aktima koji se odnose na povredu Kodeksa. Odbor je dužan da vodi evidenciju o svim aktivnostima i sačini godišnji izvještaj o radu. Skupština može jednom godišnje da razmatra izvještaj ovog Odbora.


Lakše povrede Kodeksa su: neopravdano odsustvovanje sa sjednica Skupštine

i radnih tijela; narušavanje toka sjednice i prekidanje govornika; nepoštovanje pravila poslovnog odijevanja.


Teže povrede Kodeksa su: nepridržavanje Ustava i zakona; djelovanje u ličnom interesu, interesu pojedinca ili grupa pojedinaca, radi postizanja direktne ili indirektne koristi; kršenje ljudskih prava i sloboda i principa ravnopravnosti; korištenje riječi, izraza, ili njihovih sinonima, kojima se omalovažavaju druga lica i vrijeđa njihovo dostojanstvo; podsticanje na mržnju, netoleranciju i nasilje; ponašanje suprotno načelima profesionalne etike i opšte kulture.

Postupak zbog povrede Kodeksa pokreće se prijavom koja mora sadržavati ime

i prezime podnosioca prijave, kontakt adresu i svojeručni potpis. Prijavu o povredi Kodeksa može podnijeti predsjedavajući Skupštine, svaki poslanik u Skupštini, kolegijum predsjednika Skupštine, predsjednik kluba poslanika ili poslanik kojeg on ovlasti. Prijava se podnosi u pisanoj formi sa obrazloženjem kojim se ukazuje na eventualnu povredu Kodeksa Odboru za ljudska prava i slobode. Nakon sprovedenog postupka, ukoliko se utvrdi postojanje povrede odredaba Kodeksa, izriče se propisana mjera. 

Anonimna prijava se smatra neurednom. Ukoliko Odbor iz navoda u prijavi utvrdi da nema dokaza o povredi odredaba Kodeksa, prijava se odbija kao neosnovana, i o tome obavještava podnosioca prijave, pisanim putem. Ukoliko Odbor primi prijavu koja se odnosi na povredu zakona, dužan je da obavijesti podnosioca prijave da su za taj prekršaj nadležni sudski organi. U slučaju da Odbor utvrdi da su navodi podnosioca prijave neosnovani, a sačinjeni su u cilju političke diskreditacije poslanika, podnosiocu prijave će se izreći mjere: javna opomena ili udaljavanje sa sjednice. Odbor za ljudska prava i slobode je obavezan da odluči u roku od 30 dana od dana podnošenja prijave. Protiv odluke kojom je izrečena mjera o povredi Kodeksa poslanik može uložiti žalbu Kolegijumu predsjednika Skupštine.


Mjere koje se mogu izreći za nepoštovanje Kodeksa su: opomena, javna opomena i udaljavanje sa sjednice. Opomena se izriče za lakše povrede Kodeksa, a za teže povrede izriču se javna opomena ili udaljavanje sa sjednice Skupštine, odnosno njenog radnog tijela. Mjera udaljavanja sa sjednice može se izreći u trajanju od: jednog radnog dana, pet radnih dana i onoliko radnih dana koliko je ostalo do završetka sjednice Skupštine. 

Sve mjere izriče Odbor za ljudska prava i slobode, osim mjere udaljavanja u trajanju od jednog radnog dana, koju izriče predsjedavajući, koja se odnosi na radni dan kada je izrečena i koja se unosi u zapisnik sa sjednice. U slučaju da se nakon podnošenja prijave o povredi Kodeksa pokrene postupak o istoj stvari prema propisima koji se odnose na sprečavanje sukoba interesa, na borbu protiv korupcije, ili se pokrene krivični postupak, postupak pred Odborom će se obustaviti.


Pokretanje postupka zbog povrede Kodeksa zastarijeva u roku od šest mjeseci od dana kada je povreda učinjena. Odluke koje po Kodeksu donese Odbor za ljudska prava i slobode objavljuju se na internet stranici Skupštine, u trajanju od 30 dana. Poslanik, nakon stupanja na funkciju, potpisuje Svečanu izjavu kojom izražava spremnost da u svom radu postupa u skladu sa odredbama Kodeksa. 

BOSNA I HERCEGOVINA


Parlamentarna skupština Bosne i Hercegovine je u oktobru 2015. godine usvojila Kodeks ponašanja poslanika i delegata u Parlamentarnoj Skupštini Bosne i Hercegovine
, kojim se utvrđuju etički principi i standardi ponašanja, kojih treba da se pridržavaju poslanici i delegati u Parlamentarnoj skupštini Bosne i Hercegovine u obavljanju svojih dužnosti. 

Osim etičkog kodeksa, ponašanja poslanika u Parlamentarnoj skupštini Bosne i Hercegovine regulišu i poslovnici Predstavničkog doma
, kao i Doma naroda
 Parlamentarne skupštine BiH reguliše i kodeks ponašanja poslanika.
Kodeks ponašanja poslanika i delegata u Parlamentarnoj Skupštini Bosne i Hercegovine


Cilj Kodeksa je očuvanje, afirmacija i unapređenje dostojanstva i ugleda poslanika i delegata, Parlamentarne skupštine Bosne i Hercegovine te jačanje povjerenja građana.


Poslanici i delegati treba uvijek da se ponašaju na način kojim će nastojati da održe i dalje jačaju povjerenje javnosti u integritet Parlamentarne skupštine Bosne i Hercegovine i neće preduzimati mjere kojima bi se ugrozio ugled Parlamentarne skupštine Bosne i Hercegovine, te poslanika i delegata. 

Oni su dužni da svoju dužnost obavljaju bez predrasuda i diskriminacije u pogledu rase, vjere, pola, nacionalne pripadnosti, životne dobi, bračnog statusa, seksualne orijentacije, društvenog i imovinskog položaja te svake različitosti, poštujući i štiteći ljudska prava i slobode. Poslanici i delegati dužni su da svoju dužnost obavljaju u skladu sa osnovnim moralnim principima i standardima profesionalnog ponašanja, te su u obavljanju svoje dužnosti dužni da djeluju isključivo u javnom, odnosno opštem interesu, a ne u ličnom niti u interesu pojedinaca ili grupa pojedinaca, radi postizanja direktne ili indirektne koristi.

 Poslanici i delegati dužni su da svoju dužnost obavljaju savjesno i odgovorno. Kodeks propisuje da su poslanici i delegati dužni da u obavljanju svoje dužnosti s najvećom pažnjom i odgovornošću poštuju ličnost svakog pojedinca i Parlamentarnu skupštinu Bosne i Hercegovine, izbjegavajući svaki postupak koji može narušiti njihov integritet i dostojanstvo. 

Poslanici i delegati dužni su da u komunikaciji s drugim poslanicima i delegatima, drugim licima i javnošću postupaju s uvažavanjem i poštovanjem, izbjegavajući izraze koji mogu uvrijediti ili omalovažiti drugo lice ili grupu lica, poštujući na taj način jednaka prava svih u pogledu političkog opredjeljenja, nacije, pola itd. U obavljanju svoje dužnosti poslanici i delegati imaju pravo na zaštitu od ponašanja koje predstavlja ili ima za cilj povredu njihove ličnosti i dostojanstva.


Prilikom obavljanja svojih dužnosti, poslanici i delegati dužni su da poštuju ovlaštenja drugih političkih i izabranih zvaničnika, državnih službenika i zaposlenika. Poslanici i delegati neće podsticati ni pomagati druge političke zvaničnike, državne službenike i zaposlenike u kršenju principa utvrđenih Kodeksom prilikom obavljanja njihovih dužnosti.


U skladu sa Kodeksom, poslanici i delegati obavezni su da poštuju sve standarde ponašanja koje propiše Parlamentarna skupština Bosne i Hercegovine, te da svojim ponašanjem uvijek štite ugled Parlamentarne skupštine Bosne i Hercegovine.


Lica koja imaju prava učešća u raspravi, predstavnici Savjeta ministara Bosne i Hercegovine, civilnog sektora i svako lice koje ima pravo da prisustvuje sjednicama Predstavničkog doma i Doma naroda Parlamentarne skupštine Bosne i Hercegovine, sjednicama komisija i radnih tijela dužni su voditi računa o tome da svojim ponašanjem ne povrijede ugled Parlamentarne skupštine Bosne i Hercegovine.


Kodeksom su propisana i pravila ponašanja u obavljanju dužnosti. Poslanici i delegati pozivaju se da poštuju pravila ponašanja, a naročito da poštuju pravila ponašanja iz Kodeksa kada na drugim događajima učestvuju kao predstavnici Parlamentarne skupštine Bosne i Hercegovine, da se u svim situacijama, prilikom obavljanja poslaničke i delegatske dužnosti, s poštovanjem

i na jednak način odnose prema svima, da se ponašaju na način dostojan poslanika i delegata, vode računa o principima profesionalne etike i opšte kulture, dajući na taj način pozitivan primjer javnosti, zatim da podržavaju dobre i kolegijalne odnose sa zaposlenima u Sekretarijatu Parlamentarne skupštine Bosne i Hercegovine i licima angažovanim u poslaničkim ili klubovima delegata, kao i da poštuju pravila oblačenja.


Poslanici i delegati dužni su da poštuju pravila ponašanja, kojima se osigurava održavanje reda na sjednicama Predstavničkog doma i Doma naroda Parlamentarne skupštine Bosne i Hercegovine, sjednicama komisija i radnih tijela, a naročito da poštuju i štite osnovna prava utvrđena Ustavom Bosne i Hercegovine, zakonima i Evropskom konvencijom o zaštiti ljudskih prava i osnovnih sloboda, da ne koriste riječi i izraze koji mogu vrijeđati ili omalovažavati drugoga, izraze ili njihove sinonime koji vrijeđaju ljudsko dostojanstvo i podstiču mržnju, netoleranciju i nasilje i osude svako ponašanje kojim se ono podstiče, da vode računa da tok rasprave bude usmjeren na temu o kojoj se raspravlja, kao i da ne prekidaju govornika niti na drugi način narušavaju tok sjednice, da ne razgovaraju na sjednici, osim ako je neophodno, pod uslovom da ne ometa tok sjednice; te da ne koriste računar ili mobilni telefon na način kojim se ometa tok sjednice.


Kodeksom se propisuje da će, kada poslanici i delegati imaju direktan ili indirektan lični interes u pitanjima koja razmatraju Parlamentarna skupština Bosne i Hercegovine ili institucije izvršne vlasti, preduzeti sve kako bi te interese objelodanili prije rasprave i glasanja, te da neće učestvovati u glasanju o pitanjima u kojima imaju direktan ili indirektan interes.

Kodeks obavezuje poslanike i delegate na poštovanje propisa i po pitanjima ograničenja istovremenog obavljanja dvije i više dužnosti, primjene ovlaštenja, zabrane korupcije, kao i poštovanja budžetske i finansijske discipline.


Poslanici i delegati će se s dužnom pažnjom odnositi prema imovini u vlasništvu Parlamentarne skupštine Bosne i Hercegovine, odnosno preduzimati mjere s ciljem sprečavanja nestanka ili oštećenja, te po prestanku mandata zaduženu imovinu vratiti nadležnim službama Parlamentarne skupštine Bosne i Hercegovine.


Kodeksom su propisani odnosi poslanika i delegata s javnošću. Oni su odgovorni svim građanima za vrijeme svog mandata. Na opravdan zahtjev javnosti, poslanici i delegati detaljno će obrazložiti razloge za svaku odluku koju donesu i navesti sve faktore, naročito pravila i propise na kojima se odluka zasniva. Ako su te informacije povjerljive, objasniće razloge njihove povjerljivosti. 

Poslanici i delegati će s dužnom pažnjom odgovarati na sva pitanja javnosti u vezi s obavljanjem njihovih dužnosti, razlozima za njihove postupke i funkcionisanjem radnih tijela u njihovoj nadležnosti. Poslanici i delegati dužni su da podstiču i promovišu svaku mjeru kojom se povećava otvorenost prema javnosti.


Kodeks definiše da će poslanici i delegati iskreno i u potpunosti odgovarati na sve zahtjeve medija za davanje informacija u vezi s obavljanjem njihovih dužnosti, ali neće dati nijednu povjerljivu informaciju ili informaciju koja se odnosi na privatni život drugih imenovanih i izabranih zvaničnika, kao i da će podsticati sve mjere koje imaju za cilj unapređenje medijskog praćenja njihovih aktivnosti i odgovornosti u obavljanju njihovih dužnosti i funkcionisanje institucije za čiji rad su odgovorni.


Kodeksom je propisano da su poslanici i delegati dužni da se prema zaposlenima odnose sa poštovanjem i bez predrasuda, kao i da od njih ne smiju tražiti da preduzmu ili propuste preduzeti mjere kako bi poslanici i delegati stekli direktnu ili indirektnu korist.


Nadzor nad primjenom i praćenjem poštovanja Kodeksa u nadležnosti je Zajedničke komisije za ljudska prava Parlamentarne skupštine Bosne i Hercegovine (u daljnjem tekstu Zajednička komisija). Predsjedavajući Zajedničke komisije saziva sjednicu Zajedničke komisije i predlaže uvrštavanje u dnevni red akata koji se odnose na povredu Kodeksa. Zajednička komisija dužna je voditi evidenciju o svim aktivnostima na sprovođenju Kodeksa i sačiniti godišnji izvještaj o sprovođenju Kodeksa.


Lakše povrede Kodeksa su: neopravdano odsustvovo sa sjednica Skupštine i radnih tijela; narušavanje toka sjednice i ometanje govornika; nepoštovanje pravila poslovnog odijevanja.


Teže povrede Kodeksa su: nepridržavanje Ustava i zakona; djelovanje suprotno opštem interesu, radi postizanja direktne ili indirektne koristi; kršenje ljudskih prava i sloboda i principa ravnopravnosti; korištenje riječi, izraza, ili njihovih sinonima, kojima se omalovažavaju druga lica i vrijeđa njihovo dostojanstvo; podsticanje na mržnju, netoleranciju i nasilje; ponašanje suprotno načelima profesionalne etike i opšte kulture, kao i druge teže povrede propisane Kodeksom i drugim aktom.

Postupak zbog povrede Kodeksa pokreće se prijavom, koja mora sadržavati ime i prezime podnosioca prijave, kontakt adresu i svojeručni potpis. Prijavu o povredi Kodeksa može podnijeti svaki član Parlamentarne skupštine Bosne i Hercegovine. Prijava se podnosi Zajedničkoj komisiji za ljudska prava u pisanoj formi, s obrazloženjem kojim se ukazuje na eventualnu povredu Kodeksa. Nakon provedenog postupka, ako se utvrdi postojanje povrede odredbi Kodeksa, izriče se propisana mjera. 

Ako Zajednička komisija iz navoda u prijavi utvrdi da nema dokaza o povredi odredbi Kodeksa, prijava se odbija kao neosnovana i o tome u pisanoj formi obavještava njenog podnosioca. U slučaju da Zajednička komisija utvrdi da su navodi podnosioca prijave neosnovani, a izneseni su s ciljem političke diskreditacije poslanika ili delegata, podnosiocu prijave biće izrečena mjera javna opomena s objavljivanjem u sredstvima informisanja. U slučaju da nakon podnošenja prijave o povredi Kodeksa bude pokrenut postupak o istoj stvari prema propisima koji se odnose na sprečavanje sukoba interesa i borbu protiv korupcije, ili bude pokrenut krivični postupak, obustavlja se postupak pred Zajedničkom komisijom.


Zajednička komisija obavezna je da odluči u roku od 30 dana od dana podnošenja prijave. Protiv odluke, kojom je izrečena mjera o povredi Kodeksa, poslanik može uložiti žalbu Zajedničkom kolegiju oba doma Parlamentarne skupštine Bosne i Hercegovine.


Za nepoštovanje Kodeksa mogu se izreći sljedeće mjere: a) pismena opomena, b) novčana kazna; v) javna opomena s objavljivanjem u sredstvima javnog informisanja. Za blaže povrede Kodeksa izriče se opomena, a za teže povrede novčana kazna i javna opomena. Novčana kazna može se izreći jednokratno u visini do 70% mjesečnog paušala poslanika ili delegata, koji nije u radnom odnosu i ne prima platu u Parlamentarnoj skupštini Bosne i Hercegovine, odnosno u visini do 10% ukupnih mjesečnih primanja (plata + paušal) poslanika koji je u radnom odnosu i prima platu u Parlamentarnoj skupštini Bosne i Hercegovine. 

Javna opomena s objavljivanjem izriče se tako da se, nakon njenog izricanja, objavljuje u sredstvima informisanja. Javna opomena postavlja se na internet stranicu Parlamentarne skupštine Bosne i Hercegovine u trajanju od 30 dana. Pokretanje postupka zbog povrede Kodeksa zastarijeva u roku od šest mjeseci od dana kada je povreda učinjena.


Poslanici i delegati će, prilikom davanja svečane izjave, potpisati i izjavu kojom izražavaju spremnost da u svom radu postupaju u skladu s odredbama Kodeksa, a zajednička komisija sačinjava obrazac svečane izjave.


Parlamentarna skupština Bosne i Hercegovine najmanje jednom godišnje razmatra i ocjenjuje rad Zajedničke komisije o pitanjima provođenja Kodeksa. 

UJEDINjENO KRALjEVSTVO VELIKE BRITANIJE I SJEVERNE IRSKE


Donji dom Parlamenta Ujedinjenog Kraljevstva usvojio je Etički kodeks 2005. godine, a 2015. godine su izvršene posljednje izmjene i dopune
.

Kodeksom se poslanici usmjeravaju na standarde ponašanja, koje moraju poštovati prilikom obavljanja parlamentarnih i javnih funkcija, čime se obezbjeđuje otvorenost i preuzimanje odgovornosti u cilju jačanja povjerenja javnosti u pogledu načina na koji poslanici obavljaju dužnost.


Pravila ponašanja navedena u Kodeksu, predstavljaju dopunu obaveza koje važe za sve poslanike parlamenta, u skladu sa proceduralnim i ostalim pravilima Doma i odlukama predsjednika.


Propisana je i obaveza poštovanja zakona, uključujući opšti zakon protiv diskriminacije, kao i obaveze ponašanja kojim se opravdava povjerenje javnosti u svim situacijama. Kodeksom je definisana opšta obaveza ponašanja u skladu sa interesima cijele nacije i posebna obaveza poslanika prema biračima. Parlamentarni Odbor za standarde u javnom životu je definisao opšte principe ponašanja, koja vrijede za sve nosioce javnih funkcija, a kojih se poslanici moraju pridržavati prilikom obavljanja parlamentarnih i javnih funkcija.


Kodeks je zasnovan na sedam principa lorda Nolana o etici javne službe, a to su: nesebičnost, integritet, objektivnost, odgovornost, otvorenost, poštenje i princip rukovodeće sposobnosti. U skladu sa principom nesebičnosti, poslanici su dužni da odluke donose u skladu sa javnim interesom, pri čemu je zabranjeno djelovanje u cilju sticanja finansijske ili druge materijalne koristi za sebe, porodicu ili prijatelje. 

Princip integriteta podrazumijeva zabranu preuzimanja finansijskih ili bilo kojih drugih obaveza prema pojedincima ili organizacijama koje mogu uticati na časno obavljanje službenih zadataka. U skladu sa principom objektivnosti, tokom vršenja javnih funkcija, pa i tokom javnih imenovanja, objavljivanja dobitnika ugovora ili preporuka pojedinaca za nagrade i subvencije, odlučuje se samo na osnovu zasluga i javnog interesa. Princip odgovornosti podrazumijeva postojanje obaveze odgovornosti prema javnosti u pogledu odlučivanja i podvrgavanja kontroli, u skladu sa funkcijom koju poslanik obavlja. U skladu sa principom otvorenosti, otvorenost u vezi sa donesenim odlukama i obavljenim aktivnostima mora postojati u najvećoj mogućoj mjeri. Prema principu poštenja poslanici imaju obavezu davanja izjave o svim oblicima privatnog interesa, koji mogu biti od važnosti za obavljanje javnih dužnosti i obavezu preduzimanja koraka za rješavanje svih eventualnih sukoba interesa u cilju zaštite javnog interesa. Princip rukovodeće sposobnosti podrazumijeva obavezu da se kroz rukovođenje i konkretne primjere promovišu ovi principi.

U ovom dokumentu su navedene i obaveze ponašanja u skladu sa javnim interesom, izbjegavanja sukoba privatnog i javnog interesa, a u slučaju postojanja sukoba interesa obavezu rješavanja u skladu sa javnim interesom. Kodeks, takođe, predviđa da je poslanicima zabranjeno podržavanje pitanja koje se nalazi na dnevnom redu sjednice, a koje je u interesu sticanja finansijske koristi. Takođe, Kodeks propisuje da do kršenja zakona dolazi u slučaju primanja mita, koje bi uticalo na ponašanje poslanika, uključujući naknadu troškova, naknadu ili nagradu u zamjenu za podsticanje ili apel da se podrži ili ne podrži neki prijedlog zakona, amandman ili neko drugo pitanje, koje je će biti razmatrano na dnevnom redu sjednice Donjeg doma ili nekog odbora. 

Kodeks propisuje obavezu potpune iskrenosti poslanika prema ministrima, poslanicima i zvaničnicima, prilikom obavljanja bilo kojih aktivnosti sa nekom organizacijom ili umjesto nje,

a sa kojom postoji finansijska povezanost, uključujući aktivnosti koje nisu od javnog interesa. U Kodeksu se navodi da se prikupljene povjerljive informacije, koje se dobijaju prilikom obavljanja parlamentarnih dužnosti, moraju iskoristiti samo u te svrhe, te da se nikad ne smiju koristiti radi sticanja finansijske koristi. Takođe, Kodeks predviđa i obavezu poštovanja budžetske i finansijske discipline.


Kodeks propisuje obavezu registracije i podnošenja izjave o interesima, koju svi poslanici Donjeg doma moraju ispuniti savjesno, to jest, moraju navesti sve prihode, rashode, donacije, poklone, ugovore, odnosno moraju navesti sve stavke koje bi mogle da utiču na njihov rad u isključivo javnom interesu. Izjava o interesima ima za cilj da omogući blagovremeno informisanje poslanika i javnosti u slučaju postojanja ličnog finansijskog interesa poslanika kod nekog pitanja koje se razmatra u Donjem domu ili odboru. Isto važi i za buduće finansijske interese poslanika.


Odbor za standarde i privilegije nadležan je da razmatra posebna pitanja u vezi sa privilegijama poslanika, a ovlašćen je i da vrši nadzor nad radom parlamentarnog komesara za standarde. Takođe, odbor je zadužen je razmatranje pitanja u vezi sa ponašanjem poslanika, uključujući posebne žalbe u vezi sa registracijom i izjavom o interesima koje su upućene komesaru za standarde. Odbor se sastoji od deset članova, a za kvorum je potrebno pet.


Komesar za standarde zadužen je za vođenje Registra finansijskih interesa poslanika. Takođe, ovlašćen je i za pružanje savjeta poslanicima i ostalim licima ili tijelima koja moraju prijaviti interese, kao i za pružanje savjeta Odboru za standarde i privilegije, pododborima i drugim licima u vezi sa tumačenjem Kodeksa i pitanjima koje se odnose na ponašanje. Dalje, komesar može, ako smatra da je potrebno, sprovesti istragu u vezi sa posebnim pitanjima koja se tiču ponašanja poslanika. 


Nakon toga, komesar podnosi izvještaj Odboru za standarde i privilegije. Prilikom sprovođenja istrage u vezi sa posebnim pitanjima, koja se odnose na povredu Kodeksa oslanja se na to da li postoji dovoljno dokaza u vezi sa tim, na osnovu čega zaključuje da li je potrebno nastaviti istragu.


U svim fazama sprovođenja bilo koje parlamentarne istrage u Donjem domu, a koja se odnosi na ponašanje poslanika, poslanici su obavezni da sarađuju. Zabranjeno je lobiranje, odnosno vršenje uticaja na Odbor za standarde na razmatranje žalbi u vezi sa povredom pravila Kodeksa.


Sastavni dio Kodeksa predstavljaju Smjernice za sprovođenje Kodeksa koje sadrže uputstva za lakšu primjenu Kodeksa, te detaljna objašnjenja u vezi sa registracijom i izjavom o interesima poslanika. U slučaju da poslanik ne poštuje principe sadržane u Kodeksu, Odbor za standarde i privilegije može dati preporuku Parlamentu u cilju izricanja odgovarajućih sankcija. Kodeksom propisane mjere su izvinjenje u pisanoj formi, izvinjenje na plenarnoj sjednici, suspenzija uz gubitak naknade i slično.

ZAKLjUČAK


Etički kodeksi postavljaju određene standarde ponašanja, i daju garanciju kvalitetnom obavljanju dužnosti poslanika.

U ovom radu je opisano uređenje ovog pitanja u parlamentima BiH, zemalja regiona, kao i Ujedinjenom kraljevstvu Velike Britanije i Sjeverne Irske. Od sedam analiziranih zemalja, u Bosni i Hercegovini, Crnoj Gori i Ujedinjenom Kraljevstvu pitanje ponašanja članova parlamenta uređeno je posebnim aktom-Etičkim kodeksom ponašanja, dok je ovo pitanje u ostale četiri zemlje uređeno ustavom, poslovnikom parlamenta i zakonima.


Zajedničko za sve parlamente koji su obuhvaćeni istraživanjem je to da red na sjednicama parlamenata održava predsjednik parlamenta, koji zbog povrede reda može izreći sljedeće mjere: opomenu, oduzimanje riječi ili udaljenje sa sjednice. Poslanici imaju pravo žalbe na mjere predsjednika parlamenta.


Parlamenti Republike Srbije i Bosne i Hercegovine predviđaju i novčane kazne za poslanike kojima predsjednik parlamenta izrekne mjere zbog povrede reda na sjednici, a o njima odlučuju odbori i radna tijela parlamenata. Dokumenti koji uređuju ponašanja poslanika parlamenata BJR Makedonije i Republike Slovenije predviđaju kazne poslanicima koji neopravdano odsustvuju sa sjednica parlamenta ili radnih tijela. Parlamenti svih zemalja sankcionišu sukob interesa, te se od poslanika traži da opšti interes uvijek bude ispred privatnog.


Uprkos preporuci iz izvještaja Grupe zemalja za borbu protiv korupcije (GRECO)
, organa Savjeta Evrope za borbu protiv korupcije, da je potrebno kreirati poseban dokument koji će sadržavati smjernice za rješavanje stvarnih i prevenciju potencijalnih sukoba interesa, kao i proporcionalne mjere za sankcionisanje kršenja etičkih standarda, mehanizme samokontrole, institute za specifične situacije sukoba interesa, Srbija, Makedonija, Hrvatska i Slovenija i dalje nisu donijele potrebni kodeks, iako su radne grupe za izradu kodeksa u svim pomenutim državama nekoliko puta pred parlamente iznosile nacrte kodeksa.
IZVORI PODATAKA:

1. Ustav Republike Makedonije ( „Službeni vesnik“, broj: 52/91, 1/92, 3/98,

2. 91/01, 84/03, 107/05, 3/09, 13/09 i 49/11)
3. Zakon o Narodnoj skupštini Republike Srbije („Službeni glasnik Republike Srbije“, broj 9/10)
4. Zakon o izborima poslanika u Hrvatski sabor („Narodne novine“, broj 120/11)
5. Zakon o sprečavanju sukoba interesa („Narodne novine“, broj 48/13)
6. Zakon o poslanicima („Službeni vesnik“, broj 84/05, 161/08, 51/11 i 52/06)
7. Zakon o poslanicima („Uradni list Republike Slovenije“, broj 24/05)
8. Poslovnik Narodne skupštine Republike Srbije („Službeni glasnik Republike Srbije“, broj 52/10 i 13/11)
9. Poslovnik Hrvatskog sabora („Narodne novine“, broj 81/13)
10. Poslovnik Sobranja Republike Makedonije („Službeni vesnik“, broj: 91/08, 119/10 i 23/13)
11. Poslovnik Državnog zbora („Uradni list Republike Slovenije“, broj: 92/07; 105/10 i 80/13)
12. Poslovnik Skupštine Crne Gore („Službeni list Crne Gore“, broj 59/13)
13.  Poslovnik Doma naroda Parlamentarne skupštine Bosne i Hercegovine,   („Službeni glasnik BiH“ broj: 58/14, 88/15 i 96/15)
14. .Poslovnik Predstavničkog doma Parlamentarne skupštine Bosne i Hercegovine, („Službeni glasnik BiH“, broj: 79/14, 81/15 i 97/15)
15. Etički kodeks poslanika, („Službeni list Crne Gore“, broj 52/14)
16.  Kodeks ponašanja poslanika i delegata u Parlamentarnoj skupštini Bosne i Hercegovine („Službeni glasnik BiH“, broj 84/15)
17. https://www.publications.parliament.uk/pa/cm201516/cmcode/1076/107601.htm
18.  https://rm.coe.int/16806ca35c
� Zakon o Narodnoj skupštini Republike Srbije („Službeni glasnik Republike Srbije“, broj 9/10).


� Poslovnik Narodne skupštine Republike Srbije („Službeni glasnik Republike Srbije“, broj: 52/10 i 13/11).


�Zakon o izborima poslanika u Hrvatski sabor, („Narodne novine“ broj 120/11).


�Zakon o sprečavanju sukoba interesa, („Narodne novine“ broj 48/13).


�Poslovnik Hrvatskog sabora, („Narodne novine“, broj 81/13).


�Poslanika izabranog na listi u izbornoj jedinici zamjenjuje neizabrani kandidat s iste liste s koje je izabran i poslanik, a određuje ga politička stranka koja je listu predložila. Poslanika izabranog sa nezavisne liste u izbornoj jedinici zamjenjuje prvi sljedeći neizabrani kandidat s te liste.


�Ustav Republike Makedonije („Službeni vesnik“ broj: 52/91, 1/92, 3/98, 91/01, 84/03, 107/05, 3/09, 13/09 i 49/11).

�Poslovnik Sobranja Republike Makedonije, („Službeni vesnik“ br. 91/08, 119/10 i 23/13).


�Zakon o poslanicima, („Uradni list Republike Slovenije“, br.oj 24/05).


�Poslovnik Državnog zbora, („Uradni list Republike Slovenije“, broj: 92/07; 105/10 i 80/13).


�Etički kodeks poslanika („Službeni list Crne Gore“ broj 52/14).


�Poslovnik Skupštine Crne Gore („Službeni list Crne Gore“, broj 59/13).


�Kodeks ponašanja poslanika i delegata u Parlamentarnoj Skupštini Bosne i Hercegovine, („Službeni glasnik BiH“ broj 84/15).


�Poslovnik Predstavničkog doma Parlamentarne skupštine Bosne i Hercegovine, („Službeni glasnik BiH“ broj: 79/14, 81/15 i 97/15).


�Poslovnik Doma naroda Parlamentarne skupštine Bosne i Hercegovine,(„Službeni glasnik BiH“ broj:  58/14, 88/15, i 96/15).


�https://www.publications.parliament.uk/pa/cm201516/cmcode/1076/107601.htm

